
�� Polis dövlət idarəçiliyi sisteminin ana xəttini təşkil 
edir. Çünki qanunun aliliyi təmin edilmədən ictimai asayişi, 
təhlükəsizliyi qorumaq, sabitliyə, inkişafa nail olmaq mümkün 
deyil. Təsadüfi deyil ki, “polis” sözü qədim yunan dilindən 
tərcümədə məhz “dövlət”, “şəhər” mənasını verir.

Dünyada ilk müasir polis sistemi-
nin əsası Böyük Britaniyada Robert 
Pil tərəfindən qoyulub. Müasir polis 
anlayışı haqqında söz açanda Robert 
Pilin məşhur “Doqquz prinsip”ini 
xatırlamamaq mümkün deyil. Müasir 
polis sisteminin atası sayılan Pilin 
“Doqquz prinsip”dən yeddincisi belə 
səslənir: “Tarixi ənənələri həyata 
keçirmək üçün daim əhali ilə əlaqədə 
olmaq lazımdır. Polis cəmiyyət, 
cəmiyyət isə polis deməkdir”.

Polisin dövlətçiliyin və ictimai 
asayişin qorunmasındakı roluna nə 
qədər böyük əhəmiyyət verildiyini 
Azərbaycan Milli Şurasının yarandığı 
andan qəbul etdiyi ilk qərarlarda da 
görmək mümkündür. Azərbaycan 
Xalq Cümhuriyyətinin ilk hökumətinə 
rəhbərlik edən Fətəli Xan Xoyskiyə, 
eyni zamanda, daxili işlər naziri 
vəzifəsinin həvalə edilməsi daxi-
li işlər orqanlarının, polisin yeni 
yaranan bir dövlət və onun mövcud-
luğu üçün həyati önəm daşıdığının 
göstəricisi kimi qiymətləndirilə bilər.

Azərbaycan Xalq 
Cümhuriyyətinin Daxili İşlər Nazirli-
yi AXC müvəqqəti hökumətinin təşkil 
edildiyi gün – 1918-ci il mayın 28-də 
yaradılsa da, bu nazirliyin aparıcı 
struktur qurumu – polis orqanları bir 
qədər sonra, başqa sözlə, müvəqqəti 
hökumət Tiflisdən Gəncəyə 
köçdükdən sonra təşkil olunub. Təbii 
ki, Daxili İşlər Nazirliyi mühacirətdə 
təşkil edilsə də, polis orqanları orada 
fəaliyyət göstərə bilməzdi.

1918-ci il iyunun 24-də 
Azərbaycan Xalq Cümhuriyyətinin 
milli hökuməti “Hökumət 
müəssisələrinin öz vəzifələrini tərk 
etmiş qulluqçuları haqqında” 178 
nömrəli qərar qəbul edir. Qərarda bü-
tün nazirliklərə (o cümlədən DİN-ə) 
tabeliklərində olan idarələr üzrə 
hökumət məlumatı hazırlamaq tapşı-
rılır, çarizm və onun devrilməsindən 
sonrakı dövrlərdə Azərbaycanın 
hökumət müəssisələrində xidmət 
edən, yaxud işdə sayılan, lakin hazır-
da öz vəzifələrini tərk edərək işə çıx-
mayan qulluqçulara, o cümlədən polis 
və milis orqanlarındakı əməkdaşlara 
iyulun 1-dən işə çıxmaq təklif olunur. 
Eyni zamanda, həmin qərar üzrə 
yeni yaradılacaq polis orqanlarının 
tərkibinə daha çox azərbaycanlıların 
qəbul edilməsi nəzərdə tutulurdu.

Həmin qərarda Gəncə quberniya-
sı (əhalisi 1 milyon 64 min 617 nəfər 
olan quberniyanın tərkibinə o zaman 
Gəncə, Zəngəzur, Cəbrayıl, Cavanşir, 
Qazax, Şuşa, Cavad, Nuxa və Ərəş 
qəzaları daxil idi) və Azərbaycan 
Xalq Cümhuriyyətinin nəzarətində 
olan digər ərazilərdəki müəssisələrin 
xidmətdə sayılan, lakin öz vəzifələrini 
tərk etmiş hökumət qulluqçularına 

onların iyulun 1-dən işə çıxmayacaq-
ları təqdirdə tutduqları vəzifələrdən 
azad olunacaqları barədə xəbərdarlıq 
edilirdi.

1918-ci il 24 iyun tarixli 178 
nömrəli qərarın həyata keçirilməsi 
məqsədilə Azərbaycan hökuməti 

Daxili İşlər Nazirliyinin məruzəsi 
üzrə 1918-ci il iyulun 2-də xüsusi 
bir qərar qəbul edir. Qərara görə, 
Yelizavetpol (Gəncə) quberniyası 
polisinin yeni ştatları təsdiq olundu 
və əməkhaqqı da əvvəlki dövrlərlə 
müqayisədə artırıldı. Qərara əsasən 
quberniyanın şəhər və qəzalarında 
polis rəisləri, onların böyük və kiçik 
köməkçiləri, sahə və şəhər polis 
pristavları və milis nəfərləri təsis 
olunub, yeni əsaslarla fəaliyyət 
göstərməyə başladılar.

Təsadüfi deyil ki, müstəqil 
Azərbaycanda polis orqanlarının fak-
tiki yaradılması günü – iyulun 2-si 
ümummilli lider Heydər Əliyevin 
imzaladığı 1998-ci il 24 may tarixli 
fərmanı ilə Azərbaycan Polisi Günü 
elan edilib.

Azərbaycan Xalq Cümhuriyyəti 
digər dövlət qurumları kimi, polis 
orqanlarının inkişafı, konkret halda, 
onun maddi-texniki bazasının 
möhkəmləndirilməsi, Daxili İşlər 
Nazirliyinə əlavə ştat vahidlərinin 
verilməsi, polis əməkdaşlarının 
əməkhaqlarının yüksəldilməsi 
üçün vaxtaşırı olaraq səmərəli, 
məqsədyönlü tədbirlər görüb.

Azərbaycan hökuməti bacar-
dığı qədər Daxili İşlər Nazirliyinin 
mərkəzi və yerli orqanlarının təşkilati 
və struktur baxımından inkişafı, 
təkmilləşdirilməsi üçün maliyyə-
büdcə xərclərini artırırdı. Bu, DİN-in 
yerli strukturlarının təşkilinə  imkan 
verirdi. Məsələn, 1918-ci ilin payı-
zında (sentyabrın sonu - oktyabrın 
əvvəllərində) Bakıda –İçərişəhərdə 
polis məmurları hazırlayan məktəb 
açılmışdı. Onun müdiri podpolkov-
nik Şükürbəy Yüzbaşski idi. Bu 
məktəbin təşkilində daxili işlər naziri 
əvəzi, polis general-mayoru Sadıqbəy 
Ağabəyovun böyük rolu olub. Baş 
verən cinayətlərin araşdırılması və 
xidməti vəzifədən sui-istifadəyə qarşı 
mübarizə məqsədilə hökumətin 1919-
cu il 14 fevral tarixli qərarı ilə daxili 
işlər naziri yanında təftiş-istintaq 
komissiyası da yaradılıb.

Azərbaycan Xalq Cümhuriyyəti 
hakimiyyətdə olduğu dövrdə ölkənin 
ayrı-ayrı bölgələrində qayda-qanu-
nun, ictimai asayişin, o cümlədən 
milli münasibətlərin tənzimlənməsi 
üçün Daxili İşlər Nazirliyinin 
imkanlarından istifadə edib. Belə 
ki, Qazax uyezdində müsəlmanlar 
(azərbaycanlılar nəzərdə tutulur), 
erməni və gürcü millətləri arasın-
da yaranmış münaqişələri tənzim 
etmək və bu sahədə yerli hakimiyyət 
orqanlarının fəaliyyətini müşahidə 
etmək məqsədilə 1919-cu il 17 fevral 
tarixli qərarı ilə Qazax uyezdində 
Daxili İşlər Nazirliyinin fövqəladə 
müvəkkili vəzifəsini təsis edib.

İlk müstəqil polisimiz dövlət 
suverenliyimiz və ərazi bütövlüyü-
müzün qorunmasında Azərbaycan 
Ordusu ilə erməni-daşnak, gürcü-
menşevik, rus-şovinist birləşmələrinin 
və bolşeviklərin milli dövlətçiliyimiz 
əleyhinə yönəlmiş qəsbkarlığına və 
təcavüzkarlığına qarşı mübarizədə də 
iştirak ediblər. Məsələn, 1918-ci ilin 
payızında Britaniya generalı Uilliam 
Montqomer Tomsonun başçılıq etdiyi 
ingilis qoşunları ilə birlikdə Bakıya 
daxil olan avantürist və ermənipərəst 
hərbçi, polkovnik Lazar Biçexaro-
vun gizli separatçı niyyətlərinin üstü 
açılmışdı.

O zaman Azərbaycan po-
lisi cinayətkarlığa qarşı ciddi 
mübarizə aparırdı. Azərbaycan Xalq 
Cümhuriyyətinin daxili işlər naziri 
Behbud xan Cavanşir rəsmi dövlət 
orqanı olan “Azərbaycan” qəzetinin 
1918-ci il 1 noyabr tarixli nömrəsində 
çıxan müsahibəsində deyirdi: “...Tu-
tulan cinayətkarların arasında bütün 
siniflərin və silklərin nümayəndələri, 
hətta mollalar da var. Artıq cinayətkar 
aləmin, demək olar ki, 90 faizi hüquq-
mühafizə orqanlarının əlindədir. 
Adam öldürən bir neçə bəy də tutu-

lub. Hərbi vəziyyət elan edilənədək 
baş verən cinayətlər mülki qaydada, 
hərbi vəziyyət zamanı törədilənlər isə 
hərbi məhkəmə vasitəsilə araşdırıla-
caq”.

O zaman polis həm də qanun-
vericilik bazasının, normativ hüquqi 
aktların möhkəmlənməsində də 
təşəbbüskarlıq göstərib. Azərbaycan 
parlamentinin 1919-cu il fevralın 4-də 
keçirilən iclasında çıxış edən daxili 
işlər naziri Xəlil bəy Xasməmmədov 
deyirdi: “...Qanunlarımız dəqiq, həm 
də möhkəm və yerinə yetirilən olma-
lıdır. Onlar dəqiq olmayanda yerlərdə 
qanunsuz fəaliyyət üçün imkan 
yaranır...”.

Azərbaycan hökuməti DİN-in 
fəaliyyətini daim diqqət mərkəzində 
saxlayır, onun maliyyə xərclərini 
səmərəli yöndə nizamlayırdı. 
Məsələn, 1919-cu ilin sonunda DİN-ə 
sərf olunan maliyyə xərcləri Hərbi 
və Ədliyyə nazirliklərinə, habelə 
dövlət müdafiəsinə ayrılan xərclərdən 
yüksək idi.

1919-cu ilin sonunda Azərbaycan 
polisinin ümumi sayı 9661, o 
cümlədən 1-ci dərəcəli qorodovoylar 
498, 2-ci dərəcəli qorodovoylar 5089, 
1-ci dərəcəli keşikçilər (postovoylar) 
242, 2-ci dərəcəli keşikçilər 243 nəfər 
idi. Bunun 1200 nəfəri Bakı şəhər po-
lisinin, 820 nəfəri Balaxanı-Sabunçu 
polisinin, 1954 nəfəri Gəncə quber-
natorluğunun, 906 nəfəri Qarabağ ge-
neral-qubernatorluğunun, 215 nəfəri 
Zaqatala qəzasının payına düşürdü. 
Polis məmurlarının artırılan aylıq 
məvacibi belə idi: polismeyster 3500, 
onun böyük köməkçisi 3200, kiçik 
köməkçisi 2900, dairə pristavı 2600, 
pristavın böyük köməkçisi 1500, 
kiçik köməkçisi 1400, böyük qorodo-
voy 1500, kiçik qorodovoy 1400 rubl. 
Bir polisin gün ərzində pul təminatı 
33-40 rubl təşkil edirdi. Bakı Polis-
meysterliyinin sərəncamında 1117 
ədəd, Balaxanı-Sabunçu polisində 
319, Quba qəza polisində 26, Cavad 
(Salyan) qəza polisində 507, Göy-
çay qəza polisində 105 və Şamaxı 
qəza polisində 192 ədəd üçxətli rus 
tüfəngi vardı. Qarabağ general-qu-
bernatorluğunun tərkibinə daxil olan 
Zəngəzur, Şuşa, Cavanşir və Cəbrayıl 
qəzalarında biri 1200, digəri isə 1000 
nəfərdən ibarət olan iki xalq milisi 
dəstəsi vardı. Onların silahlanması 
üçün 200 dövlət nişanlı tüfəng, 120 
Avstriya və 162 rus üçxətli tüfəng və 
100 ədəd onatılan tüfəng ayrılmışdı. 
Bundan başqa, uçotda ehtiyat 1118 
üçxətli tüfəng, 204 ədəd “Mauzer” 
tipli tapança, 102 “berdanka” və 130 
ədəd “Lebel” tipli tüfəng vardı.

Azərbaycan Xalq 
Cümhuriyyətinin sonuncu daxili 
işlər naziri M.Vəkilov öz vəzifəsində 

axıradək –Cümhuriyyətin süqutu-
na qədər məsləyinə sadiq qalaraq 
dönmədən və qətiyyətlə çalışıb, DİN 
üzrə zəruri əmrlərini verməkdə davam 
edib. Daxili işlər naziri M.Vəkilovun 
təqdimatı üzrə və DMK-nın 3196 
saylı əmri ilə respublikada yaranan 
böhranlı vəziyyətdə DİN-in ehti-
yat qüvvələrinə əlavə 300 ştat, o 
cümlədən 276 əsgər ayrılıb və ehtiyat 
qüvvə üzrə əsgərlərin sayı 1000 
nəfərə çatdırılıb. Bunun üçün təkcə 
ərzağa 4 milyon 221 min rubl kredit 
ayrılıb.

Cümhuriyyətin süqutundan 
sonra Azərbaycanın Sovet İttifaqının 
tərkibində olduğu 70 il ərzində də 

daxili işlər orqanları inkişaf edib, 
ictimai asayişin qorunmasında yüksək 
nəticələr və zəngin təcrübə qazanıb. 
Yüzlərlə milis əməkdaşı isə yetərincə 
çətin və mürəkkəb şəraitdə respub-
likada ictimai asayişin mühafizəsi, 
arxa cəbhədə əzmlə çalışan insanların 
təhlükəsizliyinin qorunması üçün bö-
yük şücaət göstərib. Asayiş keşikçiləri 
müharibədən sonrakı illərdə də 
cinayətkarlığa qarşı mübarizə, 
ictimai qaydanın qorunması və 
ictimai təhlükəsizliyin təmin edilməsi 
sahəsində səylərini əsirgəməyib, 
üzərlərinə düşən vəzifələri qətiyyətlə, 
layiqincə yerinə yetiriblər.

Xüsusən 1970-1980-ci illər Daxili 
İşlər Nazirliyinin tarixində ən mühüm 
mərhələ kimi qeyd edilməlidir. O za-
man ümummilli lider Heydər Əliyev 
daxili işlər orqanlarının təşkilati və 
ideoloji cəhətdən möhkəmlənməsi, sı-
ralarının saflaşdırılması, peşəkar kadr-
ların irəli çəkilməsi ilə bağlı mühüm 
qərarlar qəbul edib. Əməkdaşların 
vətənpərvərlik, milli-mənəvi dəyərlər 
əsasında təlim-tərbiyəsi bu amillər 
sırasında xüsusilə aparıcı mövqeyə 
malik idi və Azərbaycanın daxili işlər 
orqanlarında mahiyyətcə milliləşmə 
prosesi məhz o illərdə başlanmışdı.

1988-ci ildə Ermənistanın hərbi 
təcavüzünə qarşı ilk olaraq döyüşən 
yeganə nizami qüvvə milis, sonrakı 
illərdə isə Daxili Qoşun hissələri 
olub. Bu döyüşlərdə DİN-in 1695 
əməkdaşı və hərbi qulluqçusu 
şəhid olub, 1710 nəfər isə yarala-
nıb. Göstərdiyi şücaət və igidliyə 
görə 67 nəfər “Azərbaycanın Milli 
Qəhrəmanı” adına, 1143 nəfər orden 
və medallara layiq görülüb.

Azərbaycanın müstəqilliyinin 
sonrakı illərində də daxili işlər 
orqanlarının fəaliyyəti gərgin olub. 
Təkcə onu qeyd etmək kifayətdir 
ki, cinayətkarlığa qarşı mübarizədə, 
ictimai qaydanın qorunması və 
ictimai təhlükəsizliyin təmin edilməsi 
vəzifələrini yerinə yetirərkən 99 
əməkdaş və hərbi qulluqçu həlak 
olub, 2640 nəfər xəsarət alıb.

XX əsrin sonlarında öz dövlət 
müstəqilliyini yenidən bərpa edən 
Azərbaycan Respublikasında bütün 
digər sahələrdə olduğu kimi, daxili 
işlər orqanlarında da inkişaf prosesi 
məhz ulu öndər Heydər Əliyevin 
xalqın təkidi ilə yenidən hakimiyyətə 
gəldikdən sonra başladı.

Ulu öndərin sədrliyi ilə 1994-
cü il aprelin 29-da xüsusi müşavirə 
keçirildi və Heydər Əliyev daxili 
işlər orqanlarındakı mənfi təzahürləri, 
rəhbər şəxslərin səriştəsiz fəaliyyəti, 
onların işində şəxsi maraqların 
vəzifə borclarından önə keçməsi ilə 
əsaslandırdı. Aprel müşavirəsindən 
sonra bu orqanın fəaliyyətində əsl 

inqilabi dəyişikliklər baş verdi. Daxili 
işlər orqanlarının bütün şəxsi heyəti 
vəzifə səlahiyyətlərini layiqli formada 
həyata keçirməyə səfərbər oldu. Ulu 
öndərin 1994-cü ildə imzaladığı 
“Cinayətkarlığa qarşı mübarizənin 
gücləndirilməsi, qanunçuluğun və hü-
quq qaydasının möhkəmləndirilməsi 
tədbirləri haqqında” tarixi fərmanla 
ölkədəki mütəşəkkil cinayətkarlıqla 
mübarizənin başlanğıcı qoyuldu. 
Ölkədə sabitlik bərqərar edildi, 
cinayətkarlığın artan dinamika-
sının qarşısı alındı, əməkdaşlar 
cinayətkarlığa qarşı mübarizədə, 
ictimai qaydanın və ictimai 
təhlükəsizliyin təminində, daxili 
sabitliyin yaradılması sahəsində 
qanunla müəyyən edilmiş vəzifələrini 
layiqincə yerinə yetirməyə başladılar, 
ölkədə insan və vətəndaş hüquq və 
azadlıqlarının etibarlı təminatı üçün 
möhkəm zəmin yaratdı.

2004-cü ildə isə qəbul edil-
miş “Azərbaycan Respublikasında 
polis orqanlarının fəaliyyətinin 
təkmilləşdirilməsinə dair Dövlət 
Proqramı”nın (2004-2008-ci illər) 
təsdiq edilməsi haqqında” Azərbaycan 
Respublikası Prezidentinin sərəncamı 
əsasında mühüm əhəmiyyət kəsb edən 
tədbirlər həyata keçirildi.

Bu illərdə məhz ölkə 
rəhbərliyinin diqqət və qayğısı 
nəticəsində daxili işlər orqanları və 
Daxili Qoşunlar üçün 405 sosial 
obyekt tikildi, şəxsi heyətin vəzifə və 
rütbə maaşları əhəmiyyətli dərəcədə 
artırıldı, texniki və xüsusi vasitələrlə 
təchizat beynəlxalq standartlar 
səviyyəsinə yüksəldi, nəqliyyat parkı 
tam yeniləndi.

Yeri gəlmişkən, Daxili İşlər 
Nazirliyinin vahid sisteminin mühüm 
struktur hissələrindən biri olan Daxili 
Qoşunlar istər döyüş qabiliyyəti, 
istər maddi-texniki təchizat, istərsə 
də hərbi-texniki avadanlığa görə ən 
müasir hərbi birləşmələrdən biridir.

Azərbaycan Respublikasının 
Prezidenti İlham Əliyevin tövsiyələri 
əsasında, insan hüquq və azadlıq-

larının təmin edilməsi sahəsində 
milli fəaliyyət proqramlarına müvafiq 
olaraq, vətəndaşların məruz qal-
dıqları hüquqazidd əməllərə qarşı 
təxirəsalınmaz operativ tədbirlərin 
görülməsi məqsədilə 2007-ci ildə 
“102 Zəng Mərkəzi” Xidməti yaradı-
lıb. Hüquq qaydasına riayət edilməsi 
vəziyyətinin canlı izlənilməsi, qanu-
nazidd hallara, fövqəladə vəziyyətlərə 
çevik reaksiya verilməsi üçün 2009-
cu ildə “Təhlükəsiz Şəhər” Avtomatik 
İdarəetmə sistemi istifadəyə verilib.

Bu gün 112 mindən çox 
videomüşahidə kamerası ilə respubli-
kada asayişə fasiləsiz nəzarət həyata 
keçirilir və həmin texniki vasitələrin 
sayı ilbəil artırılır. Cinayətlərin qar-
şısının alınması, açılması, istintaqı, 
təqsirləndirilən şəxslərin axtarışı, icti-
mai asayişin qorunması, yol hərəkəti 
təhlükəsizliyinin təşkili və sair 
istiqamətlər üzrə 40-dan çox informa-
siya sistemi istismar olunur.

Qeyd edək ki, DİN-in 
fəaliyyətinin təkmilləşdirilməsi və 
səmərəliliyinin artırılması üçün 
son illərdə mühüm tədbirlər həyata 
keçirilib. Bunun nəticəsidir ki, Daxili 
İşlər Nazirliyində və onun yerli or-
qanlarında təşkilati-kadr və struktur 
islahatları davamlı xarakter daşıyır. 
Burada məqsəd xidməti fəaliyyətin 
daha da təkmilləşdirilməsi, ölkədə 
kriminogen durumun təhlil edilib 
adekvat planların hazırlanıb həyata 
keçirilməsi, yaranmış yeni vəziyyətdə 
çevik idarəçilik qərarlarının qəbul 
olunmasını təmin etməkdir.

Daxili işlər orqanlarında 
peşəkarlığın artırılması və gənc kadr-
ların hazırlığı da mühüm əhəmiyyət 
kəsb edən məsələlərdəndir. BMT, 
NATO, Avropa Şurası, ATƏT və digər 
beynəlxalq qurumların, həmçinin 
xarici ölkələrin təşkil etdiyi forum, 
müşavirə və treninqlərdə polis 
əməkdaşları iştirak edir, təcrübə 
mübadiləsi aparırlar.

Hər il onlarca gənc müxtəlif 
ölkələrin polis akademiyalarına, 
hüquq universitetlərinə təhsil almağa 
göndərilir. Bu gün orta və böyük rəis 
heyəti vəzifələrində xidmət aparan-
ların, demək olar ki, əksəriyyəti ali 
hüquq təhsili olan əməkdaşlardır.

Azərbaycan cinayətlərin açılma 
faizinə görə təkcə MDB məkanında 
yox, Şərqi Avropada birinci yerdədir. 
Cinayətlərin açılmasında inkişaf et-
miş texnologiyalarla yanaşı, kadrların 
da peşəkarlığını xüsusilə vurğulamaq 
yerinə düşər. Əgər bu gün Azərbaycan 
Respublikası regionun sabitlik və in-
kişaf mərkəzi kimi dünyanın diqqətini 
cəlb edirsə, böyük dövlətlərin etibarlı 
tərəfdaşına çevrilirsə, paytaxt Bakı 
mühüm beynəlxalq tədbirlərə ev 
sahibliyi edirsə, ölkəmizdə əmin-
amanlıq hökm sürürsə, deməli, dövlət 
də, xalq da hədəflərini yaxşı bilir.

Zaur BAĞIROV,  
DİN-in Polis Akademiyasının 

Dövlət və hüquq nəzəriyyəsi 
kafedrasının baş müəllimi,  
polis polkovnik-leytenantı

Azərbaycan polisi – 100

 Vətənin və dövlətçiliyin xidmətində

�� Xətai Rayon İcra Hakimiyyətində Azərbaycan polisinin  
100 illiyi və 2 iyul-Polis Günü münasibətilə bayram toplantısı keçirildi.  
Xətai Rayon Polis İdarəsinin  və rayon mühafizə xidmətinin rəhbərlərinin və 
şəxsi heyətlərinin iştirakı ilə keçirilən tədbir ümummilli lider Heydər Əliyevin 
rayonun mərkəzi parkındakı abidəsinin ziyarəti ilə başladı. 

Bayram tədbirində Azərbaycan Respub-
likasının daxili işlər naziri Ramil Usubovun 
şəxsi heyətə ünvanladığı təbrik məktubu 
oxunduqdan sonra, rayon icra hakimiyyətinin 
başçısı Razim Məmmədov çıxış etdi. Natiq 
100 illik yubileyini qeyd edən Azərbaycan 
polisinin keçdiyi tarixi yola nəzər salaraq 
bildirdi ki, bizim polisimiz ən ağır, təlatümlü 
vaxtlarda belə hər zaman xalqın güvənc yeri 
olub, cinayətkarlığa qarşı mübarizə apara-
raq, xalqın asayişini mühafizə edən bir orqan 
kimi böyük hörmətə layiq görülüb. Onun 
keçdiyi şərəfli, ziddiyyətli və tarixi yola ən 
obyektiv qiyməti ümummilli lider Heydər 
Əliyev verərək demişdir: “Bu tarixi dövrdə 
Azərbaycan polisinin, milisinin, daxili işlər 
orqanlarının çox əhəmiyyətli nailiyyətləri də, 
itkiləri də, uğurları da, səhvləri də olub. Bu 
tarixin çox parlaq səhifələri də, ancaq ləkəli, 
qara səhifələri də vardır. Amma bunların hamı-
sı bizimdir, Azərbaycan xalqınındır. Bu, bizim 
xalqın tarixinin səhifələridir”.

R.Məmmədov qeyd etdi ki, artıq 25 ildir 
ki, Azərbaycan polisi özünün müstəqillik 
tarixini yazır və bu tarix çox dəyərli və 
şərəfli hadisələrlə zəngindir. Ali Baş Ko-
mandan, Prezident İlham Əliyevin gərgin 
əməyi sayəsində ölkədə yaranan sabitliyin 
və əmin-amanlığın qorunmasında polisin 
müstəsna xidmətləri danılmazdır. Məhz buna 
görə ölkə başçısı çıxışlarında onların əməyini 
daim yüksək qiymətləndirərək deyir: “Polis 
əməkdaşları qanunun keşiyində dayanır-
lar. Polis əməkdaşları cinayətkarlığa qarşı 

mübarizə aparırlar. Onlar öz həyatlarını risk 
altına qoyurlar və vətəndaşlar bunu unutma-
malıdırlar. Yəni, cəmiyyətin, ölkəmizin rahat, 
təhlükəsizlik şəraitində yaşamasını polis 
orqanları təmin edirlər. Mən görülmüş bu işləri 
yüksək qiymətləndirirəm və bilirsiniz ki, polis 
orqanlarını daim müdafiə edirəm və müdafiə 
edəcəyəm”.

Toplantıda çıxış edən Xətai Rayon 
Polis İdarəsinin rəisi polis polkovniki 
Muradəli Babayev  hələ sovet hakimiyyəti 
illərində ümummilli lider Heydər Əliyevin 
Azərbaycan polsinin  milliləşdirilməsi işindəki 
xidmətlərindən bəhs edərək bildirdi ki, 
Azərbaycanın daxili işlər orqanlarının həqiqi 
inkişafı, onların milliləşdirilməsi biləvasitə 
ulu öndər Heydər Əliyevin adı ilə bağlıdır. 
Məhz onun 1969-cu ildə Azərbaycana rəhbər 
seçilməsindən sonra Daxili İşlər Nazirliyinə 
dövlət qayğısı göstərilməyə, onun sıralarının 
təmizlənməsinə, xalqa və xidməti vəzifəsinə 
sədaqətli olan kadrların irəli çəkilməsinə, 
əməkdaşların vətənpərvərlik və milli-mənəvi 
dəyərlər ruhunda tərbiyə edilməsinə, onların 
peşəkarlıqlarının təkmilləşdirilməsinə diqqət 
artırılmağa başlanmışdır.

İdarə rəisi qeyd etdi ki, xalqımızın 
ümummilli lideri  Heydər Əliyevin uzaqgörən  
siyasətini əzmlə davam etdirən Prezident 
İlham Əliyevin milli inkişaf strategiyasında 
da daxili işlər orqanlarına  diqqət  xüsusi yer 
tutur. Dövlətimizin başçısının məqsədyönlü 
fəaliyyəti nəticəsində Azərbaycanın əldə 
etdiyi misilsiz nailiyyətlər, cəmiyyətimizin 

sivil beynəlxalq məkana sürətlə inteqrasiyası 
Azərbaycanın daxili işlər orqanları qarşısında 
da yeni-yeni vəzifələr müəyyənləşdirib. Bu 
inkişafın, tərəqqinin təməlində dayanan icti-
mai-siyasi sabitliyin göz bəbəyi kimi qorun-
ması, ölkədə kriminogen durumun nəzarətdə 
saxlanması, cinayətkarlığa, xüsusən transmilli 
mütəşəkkil cinayətkarlığa qarşı mübarizənin 
daha səmərəli şəkildə təşkili, cəmiyyətdə kons-
titusion normalara, qanunun aliliyi prinsipinə 
riayət olunması bu vəzifələr sırasındadır. 

Bayram təbriki ilə çıxış edən YAP Xətai 
rayon təşkilatının sədri, Milli Məclisin deputatı 
Hüseynbala Mirələmov, Xətai rayon prokuroru 
Yusif  İldırımzadə və başqaları qeyd etdilər 
ki, müasir Azərbaycan polisi cinayətkarlıqla 
mübarizədə, əməliyyat-axtarış fəaliyyətinin 
həyata keçirilməsi, insan hüquq və azadlıq-
larının, ictimai təhlükəsizliyin təmin olun-
ması, şəxsi heyətin ideya, bilik və mədəni 
səviyyəsinin yüksəldilməsi zamanı demokratik 
dövlətlərin təcrübəsindən istifadə edir, nəzəri 
və praktik əhəmiyyət daşıyan müasir forma 
və metodları fəaliyyət istiqamətlərində uğurla 
tətbiq edir.

Çıxışlarda əminliklə qeyd edildi ki, 
Vətəninə, xalqına və Prezidentinə sadiq 
olan daxili işlər orqanları özlərinin zəngin 
təcrübəsi ilə həmişə olduğu kimi, bundan 
sonra da müstəqil Azərbaycan dövlətini daha 
da inkişaf etdirmək kimi milli ideyanın həyata 
keçirilməsinə layiqli töhfələr verəcəklər.

Bayram toplantısının sonunda Xətai 
Rayon İcra Hakimiyyətinin adından xidmətdə 
fərqlənən polis zabitlərinə fəxri fərmanlar və 
hədiyyələr təqdim edildi. 

İlqar RÜSTƏMOV, 
 “Xalq qəzeti” 

Sabitliyi və qanunçuluğu qorumaq polisin şərəf  işidir Miqrasiya qanunvericiliyinin tələblərini pozduğuna 
görə saxlanılan əcnəbinin İnterpol xətti ilə  

axtarışda olduğu müəyyən edilib
�� Dövlət Miqrasiya 

Xidməti tərəfindən 
qanunsuz miqrasiyaya 
qarşı keçirilmiş tədbirlər 
zamanı 4-ü Türkiyə, 1-i 
İran, 1-i Banqladeş və 
Dövlət Təhlükəsizliyi 
Xidməti ilə birgə keçirilmiş 
tədbir nəticəsində 7-si 
Nepal vətəndaşı olmaqla 
ümumilikdə 13 əcnəbi aşkar 
edilib. 

Araşdırma zamanı qeyd 
edilən əcnəbilərin Azərbaycanda 
miqrasiya (olma və yaşama) 
qaydalarını pozduqları məlum 
olub.  

Saxlanılmış Banqladeş 

vətəndaşı Saiful MD Islamın 
Azərbaycan ərazisindən istifadə 
etməklə İrana və oradan da 
Türkiyəyə keçiriləcəyi vədi ilə 

ölkəyə gətirildiyi və qanunsuz 
miqranta çevrilməsinə şərait 
yaradıldığı müəyyən edilib. 
Görülmüş qabaqlayıcı tədbirlər 

nəticəsində neqativ miqrasi-
ya kanalının təşkil edilməsi 
cəhdinin qarşısı alınıb. 

Eyni zamanda, saxlanıl-
mış Türkiyə vətəndaşlarından 
Sokmen Sabrinin İnterpol xətti 
ilə axtarışda olduğu müəyyən 
edilərək müvafiq orqanlara 
məlumat verilib.

Miqrasiya qanunvericiliyi-
nin tələblərini pozduğuna görə 
saxlanılan əcnəbilər müvafiq 
qaydada məsuliyyətə cəlb 
olunub və barələrində qərarlar 
qəbul edilib.

DMX qanunsuz miqrasiya-
ya qarşı mübarizə çərçivəsində 
tədbirləri   davam etdirir. 

Samirə ƏLIYEVA,  
“Xalq qəzeti” 

DSX əməkdaşları Astarada narkotik maddə 
qaçaqmalçılığı ilə məşğul olan şəxsləri saxlayıblar

�� Mütəşəkkil cinayətkar qrupların külli miqdarda narkotik 
vasitələri dövlət sərhədini pozmaqla qaçaqmalçılıq yolu ilə ölkə 
ərazisinə gətirməsinə qarşı Dövlət Sərhəd Xidməti (DSX) tərəfindən 
tədbirlər davam etdirilir.

DSX-nin mətbuat mərkəzindən 
AZƏRTAC-a bildiriblər ki, iyunun 30-da 
keçirilmiş əməliyyat tədbiri nəticəsində 
xidmət əməkdaşları Astara şəhər sakini 
1998-ci il təvəllüdlü Əhmədov İbrahim 
Zakir oğlunu saxlayıblar. Astara rayonu 
ərazisində saxlanılan həmin şəxsdən 2 
kiloqram heroin və 568 qram metofitamin 
müəyyənləşdirilərək götürülüb.

Fakt üzrə keçirilmiş təxirəsalınmaz 
əməliyyat-axtarış tədbirləri nəticəsində 
Astarada narkotik vasitəni qəbul edərək 
sifarişçiyə çatdırmalı olan Astara şəhər saki-

ni 1987-ci il təvəllüdlü Abdullayeva Aynur 
Mahir qızı saxlanılıb və narkotik vasitənin 
sifarişçisinin də şəxsiyyəti müəyyən olunub.

Sumqayıt şəhərində narkotik vasitənin 
sifarişçisi, narkotik vasitələrin qeyri-qa-
nuni dövriyyəsi ilə məşğul olduğuna görə 
əvvəllər məhkum olunmuş Corat qəsəbə 
sakini 1966-cı il təvəllüdlü Ağayeva Xalidə 
İlyas qızı iyulun 1-də əməliyyat-axtarış 
tədbirinin davamı olaraq Daxili İşlər Na-
zirliyinin Sumqayıt Şəhər Polis İdarəsinin 
əməkdaşları ilə birgə saxlanılıb.

Saxlanılmış şəxslər barəsində Dövlət 

Sərhəd Xidmətinin istintaq və təhqiqat 
idarəsi tərəfindən Cinayət Məcəlləsinin 
müvafiq maddələri ilə cinayət işi başla-
nılıb. Hazırda cinayətin digər iştirakçıla-
rının müəyyənləşdirilməsi istiqamətində 
əməliyyat-axtarış tədbirləri davam etdirilir.


